
童戲圖

作者：倪謙　明朝

本作品收錄於《列朝詩集/丙03》

曲闌護春小園內，芳草芊綿織新翠。

屏山牡丹開暖風，吹墮輕紅粉香碎。

誰家兒女蜀錦襠，柔髮初剃靛色光。

兩兩三三戲晴晝，歡呼競出花台傍。

秋千木架雙旗插，彩繩低垂畫板滑。

向前推送身轉高，架上連環韻鳴軋。

腳尖背蹴香塵飛，珠汗微沾金縷衣。

丹青假面恣塗抹，舞腰更把斕斑圍。

嬌娥並坐遺針線，手弄折枝情戀戀。

花腔小鼓閒不敲，竹馬金鐃拋地遍。

玉霓撲蝶意自癡，紫蘭緣葉紛離披。

童戲圖

君不見聖主仁恩致蕃育，四海民物陶春熙。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

